
SUĠĠERIMENTI

Il-Kumitat għall-Affarijiet Barranin jistieden lill-Kumitat għal-Libertajiet Ċivili, il-Ġustizzja u 
l-Intern, bħala l-kumitat responsabbli, biex jinkorpora s-suġġerimenti li ġejjin fil-mozzjoni 
għal riżoluzzjoni tiegħu:

1. Iħeġġeġ lill-Kummissjoni u lis-SEAE jieħdu passi prattiċi biex jiżguraw koerenza u 
konsistenza akbar bejn il-politiki esterni u interni tal-UE, skont l-impenji stabbiliti b'mod 
partikolari fil-Komunikazzjoni dwar Pjan ta' Azzjoni li jimplimenta l-Programm ta' 
Stokkolma;

2. Jiddispjaċih dwar ir-rifjut kontinwu min-naħa tal-Kummissjoni li tfassal Pjan ta' Azzjoni 
dwar id-Drittijiet tal-Bniedem biex jiġu promossi valuri tal-UE fid-dimensjoni esterna tal-
politiki dwar il-libertà, is-sigurtà u l-ġustizzja kif intalab mill-Kunsill fil-Programm ta' 
Stokkolma, u jinnota li l-Qafas Strateġiku tal-UE dwar id-Drittijiet tal-Bniedem u l-Pjan 
ta' Azzjoni relatat ma jistgħux jikkostitwixxu alternattiva;

3. Jemmen bis-sħiħ li l-UE u l-Istati Membri tagħha m'għandhomx jiffirmaw ftehimiet ma' 
pajjiżi terzi fil-qasam tal-libertà, is-sigurtà u l-ġustizzja fejn hemm riskju serju ta' ksur tad-
drittijiet tal-bniedem u fejn l-istat tad-dritt mhuwiex rispettat; jenfasizza li kull ftehim 
f'dan il-qasam għandu jiġi konkluż wara li ssir valutazzjoni tal-impatt bir-reqqa tad-
drittijiet tal-bniedem u tiġi inkluża klawsola ta' sospensjoni fir-rigward tad-drittijiet tal-
bniedem; jistieden lill-Kummissjoni tiżviluppa mekkaniżmi ta' monitoraġġ li jippermettu 
skrutinju pubbliku tal-politiki fil-qasam tal-libertà, is-sigurtà u l-ġustizzja, inkluż permezz 
tal-parteċipazzjoni tas-soċjetà ċivili f'pajjiżi terzi; jistieden lill-Kummissjoni tispjega 
liema salvagwardji huma applikati biex ikun żgurat li l-informazzjoni pprovduta minn 
pajjiżi terzi permezz ta' ftehimiet Europol ma tinkisibx permezz ta' tortura jew trattament 
ħażin;

4. Jesprimi tħassib dwar it-talbiet dejjem jiżdiedu imposti fuq pajjiżi tal-viċinat b'rabta mal-
politiki tal-UE dwar il-migrazzjoni u l-ġestjoni tal-fruntieri;  jappella għal approċċ ibbażat 
fuq id-drittijiet tal-bniedem fir-rigward tal-qasam tal-migrazzjoni u l-ġestjoni tal-fruntieri 
tal-UE, li jiżgura li d-drittijiet ta' migranti regolari u irregolari u gruppi vulnerabbli oħra 
jkollhom dejjem l-ewwel prijorità; ifakkar fl-applikazzjoni extraterritorjali tal-
Konvenzjoni Ewropea dwar id-Drittijiet tal-Bniedem fl-implimentazzjoni tal-politika tal-
UE dwar il-migrazzjoni, kif stabbilit mill-Qorti Ewropea tad-Drittijiet tal-Bniedem;

5. Ifakkar fl-appell tiegħu għal skema obbligatorja għar-risistemazzjoni tar-rifuġjati, skont l-
Artikolu 21 tat-TUE, li tobbliga lill-UE tassisti lill-popolazzjonijiet li qed jiffaċċjaw 
diżastri naturali jew ikkaġunati mill-bniedem; jinnota bi tħassib l-osservazzjoni li saret 
mir-Rapporteur Speċjali tan-NU dwar id-drittijiet tal-bniedem ta' migranti b'rabta man-
nuqqas ta' rispett mifrux għall-prinċipji bażiċi tad-drittijiet tal-bniedem matul il-prattika li 
qed tiżdied u li hija promossa u inkoraġġita mill-UE li l-migranti li jixtiequ jgħaddu l-
fruntieri tal-UE jiġu miżmuma1; jistieden lill-Kummissjoni tirrapporta dwar x'passi qed 

                                               
1 Rapport tar-Rapporteur Speċjali dwar id-drittijiet tal-bniedem tal-migranti, François Crépeau – Regional study: 
Management of the external borders of the European Union and its impact on the human rights of migrants 
A/HRC/23/46

jittieħdu biex tiġi evitata d-detenzjoni arbitrarja tal-migranti min-naħa ta' pajjiżi terzi, 
skont l-impenn 14(d) tagħha fil-Pjan ta' Azzjoni tal-UE dwar id-Drittijiet tal-Bniedem;

6. Jinsab allarmat dwar in-numru ta' mwiet u abbużi tad-drittijiet tal-bniedem li qed ikomplu 
jseħħu matul it-tentattivi tal-migranti irregolari biex jidħlu fl-UE; jitlob li l-Kummissjoni 
tikkonsulta lill-Parlament qabel il-konklużjoni ta' kull ftehim bejn il-Frontex u pajjiż terz; 
jinsisti li dawn il-ftehimiet għandhom jipprevedu salvagwardji adegwati biex ikun żgurat 
li l-istandards tad-drittijiet tal-bniedem jiġu rispettati bis-sħiħ, inkluż fir-rigward tar-ritorn, 
rondi konġunti, operazzjonijiet ta' riċerka u salvataġġ jew interċettazzjoni;

7. Jesprimi tħassib kbir dwar id-destin ta' ċittadini ta' pajjiżi terzi (TCNs) u persuni apolidi li 
jerġgħu jiddaħħlu taħt ftehimiet ta' riammissjoni tal-UE (EURAs), inklużi każijiet ta' 
detenzjoni indefinita, inċertezza ġuridika jew refoulement lejn il-pajjiż tal-oriġini 
tagħhom, u jitlob l-esklużjoni tal-klawsoli TCN minn dawn il-ftehimiet; jenfasizza l-
importanza li jiġu implimentati r-rakkomandazzjonijiet li saru fl-evalwazzjoni tal-
Kummissjoni ta' ftehimiet ta' riammissjoni; jistieden lill-Kummissjoni tippermetti lill-
NGOs u lill-organizzazzjonijiet internazzjonali jipparteċipaw f'Kumitati Konġunti ta' 
Riammissjoni; iħeġġeġ lill-Kummissjoni u lill-Istati Membri jissospendu immedjatament 
l-applikazzjoni għal EURA fil-każ ta' ksur tad-drittijiet tal-bniedem;

8. Jistieden lill-Kummissjoni testendi l-qasam ta' responsabbiltà tal-Aġenzija tad-Drittijiet 
Fundamentali biex jiġu koperti l-pajjiżi kandidati kollha u l-pajjiżi tal-viċinat, billi 
jingħatalha rwol speċifiku fil-konsulenza tal-istituzzjonijiet tal-UE dwar kif jiżguraw il-
koerenza u l-konsistenza bejn il-politiki interni u esterni dwar id-drittijiet tal-bniedem;

9. Jistieden lill-Kummissjoni u lill-Istati Membri jieħdu l-passi leġiżlattivi u amministrattivi 
neċessarji għall-ħruġ ta' viżi ta' emerġenza u jiġi ffaċilitat il-forniment ta' kenn temporanju 
għad-difensuri tad-drittijiet tal-bniedem li qegħdin f'riskju f'pajjiżi terzi; jappella għal 
evalwazzjoni tas-sħubiji eżistenti għall-mobilità, partikolarment l-interdipendenza bejn l-
għajnuna għall-iżvilupp, il-migrazzjoni regolari u l-migrazzjoni irregolari kif definit fl-
Approċċ Globali għall-Migrazzjoni;

10. Jenfasizza li r-rifjut kontinwu tal-Istati Membri li jsiru parti mill-Konvenzjoni 
Internazzjonali dwar il-ħarsien tal-ħaddiema migranti kollha u l-membri tal-familja 
tagħhom, li hija konvenzjoni internazzjonali ewlenija tad-drittijiet tal-bniedem, idgħajjef 
il-prinċipju fundamentali tal-indiviżibilità tad-drittijiet tal-bniedem u jnaqqas il-kredibilità 
tal-UE meta din titratta kwistjonijiet b'rabta mad-drittijiet tal-bniedem ma' pajjiżi terzi; 

11. Jappella għal approċċ aktar magħqud bejn id-djalogi dwar id-drittijiet tal-bniedem u s-
sottokumitati dwar il-ġustizzja, il-libertà u s-sigurtà stabbiliti fil-qafas ta' ftehimiet ma' 
pajjiżi terzi, partikolarment fir-reġjun tal-Viċinat Ewropew;

12. Jappella għal enfasi akbar min-naħa tal-UE fuq il-kwistjoni tal-apolidija f'pajjiżi terzi, 
inkluż permezz tal-iżvilupp ta' qafas konġunt bejn il-Kummissjoni u s-SEAE biex 
jitqajmu kwistjonijiet bħal dawn ma' pajjiżi terzi, kif tħabbar mill-Pjan ta' Azzjoni tal-UE 
dwar id-Drittijiet tal-Bniedem;

13. Jilqa' l-isforzi kontinwi tal-istituzzjonijiet tal-UE u l-Istati Membri biex jippromwovu l-
appoġġ universali għall-Qorti Kriminali Internazzjonali bħala mezz essenzjali biex jiġi 

promoss ir-rispett għad-dritt umanitarju internazzjonali u tad-drittijiet tal-bniedem;  
iħeġġeġ lill-Istati Membri kollha jiffirmaw ftehimiet mal-Qorti Kriminali Internazzjonali 
dwar ir-rilokazzjoni tax-xhieda u l-infurzar tas-sentenzi adottati mill-Qorti.


